
Ụmịedemede 

Nchọcha a lebara anya na mkpa nkuzi nsọala/arụ n’ala Igbo dị maka inweta ezi akparamagwa 

na ịkwalite ezi mmekọrịta n’obodo na mpaghara Ọwụwa Anyanwụ Naịjirịa. Ajụjụ nchọcha atọ 
ka e ji wee mee nchọcha a. Onye nchọcha gbasoro usoro sọvee nkọwa wee mee nchọcha ya. 

Ndị e jiri mee nchọcha bụ ndị nkuzi asụsụ Igbo dị iri asatọ, bụ nke a gbasoro usoro nhọrọ igwe 

wee họpụta. Ngwa e jiri mee nchọcha bụ njụmaza. Ngwa nchọcha a bụ nke ndị ọkachamara 
lebara anya na ya. Ndị nchọcha nwalere ntụkwasiobi ngwa nchọcha site n ‘iji usoro ntụcha 

data a na-akpọ Cronbach ‘s Alpha na Bekee, ma e nwetara akara 0.79. E jiri ntụcha miin na 

ndịpụ n’izugbe wee nweta ọsịsa njụmaza e ji wee mee nchọcha. Nchọpụta gosiri na ịkụziri ndị 

na- eto eto ihe gbasara nsọala ala Igbo ga-  enye aka n’ inweta ezi akparamagwa site 
n’ịkwalite ugwu na nsọpụrụ n’etiti ndị Igbo na ndị ọzọ. Nchọpụta ọzọ gosiri na ikuzi ihe 

gbasara nsọala n’ala Igbo ga-enye aka n’ inyefe ntọala ezi omenala na ọdịnala Igbo n’aka ndị 

na- etolite etolite, ’ịkwalite udo, ịdịkọ n’otu na ndị ọzọ. A chọpụtakwara na ihe ndị na- echere 
nchekwaba nsọala n’ala Igbo aka mgba gụnyere ekpemekpe na oke ọchịchọ. Onye nchọcha 

tụtara alo mkpa ọ dị ikuzi ihe gbasara akparamagwa na mmeremme omenala n’ụlọ nakwa 

n’ụlọakwụkwọ maka ịkwlalite ezi agwa na mmekọrịta dị mma, ọkachasị n’etiti ndị na-eto eto. 
  

Ọkpụrụkpụokwu: Nsọala/arụ, Ala Igbo, ezi akparamagwa, ezi mmekọrịta. 

 

Mkpọlite 
N’ọdịnala Igbo, e nwere iwu na- agbazi ụzọ ebimndụ mmadụ iji hụ na e nwere udo, ezi 

akparamagwa tinyere ezi mmekọrịta n’etiti mmadụ na ibe ya. Nke a bụ maka na ndị Igbo nwere 

nkwenye na ụwa bụ nke a haziri nke ọma, nke na adịmma nke mmadụ gbadoro ụkwụ n’inwe 
ezi mmekọrịta n’etiti mmadụ na ibe ya, n’etiti mmadụ na ala nakwa n’etiti mmadụ na ala 

mmụọ. Nke a mere na obodo ọbụla na-agba mbọ ịhụ na ha na-akpa ezi agwa, achụ aja maka ala 

ichekwaba ha nakwa inye ha ogologo ndụ. Iwunna (2020) kọwara na iwu ndị a niile obodo 
ọbụla nwere n’ala Igbo bụ iji hụ na e echekwabara ndụ, iji kwụba aka ọtọ, iji hụ na mmadụ 

emegbughị mmadụ ibe ya tinyere na mmadụ emerughị ala. Ka osila dị, e nwere ndị mmadụ na-

enupu isi wee mee omume jọrọ njọ megide mmadụ ibe ha, ala maọbụ mmụọ. Nsọala maọbụ arụ 

bụ ihe ndị ahụ mmadụ mere wee megide ala, mmụọ, ndịichie, maọbụ mmadụ ibe ya (Udeala, 
2017). Nke a gosiri na nsọala bụ iwu ndị ahụ a na-edeghị ede nke e ji ahụ na e chekwabara ndụ, 

na onye ọbụla na- akpa agwa kwesiri ekwesi, na mmadụ na- akwụba aka ya ọtọ, na mmadụ 

emegbughị onye ọ ka ike, na ịchụ aja dị ezi ire, na e nwere udo na ezi ọdịmma nke mmadụ. 
Obodo ọbụla n’ala Igbo nwere omenala na nkwenye dị iche iche, ma e nwere iwu ndị na- 

achịkwa ihe ndị a niile. Iwu ndị a na- achịkwa omenala na nkwenye ndị Igbo nwere nke dị oke 

nsọ, a na- egbochi iji hụ na mmadụ enwetaghị oke ntaramahụhụ n’aka ala, ndị mmụọ na ndị 

okenye. N’ihi ya, a naghị agbaghara nsọala ụfọdụ agbaghara, ma e nwere ndị a na- agbaghara. 
Iwu ndị ahụ a anaghị agbaghara ka a na-akpọ nsọala, n’ihi ya, onye ahụ na-enwe ntaramahụhụ 

dị egwu, tinyere nkatọ aha ma ọ bụgodị na ọ kpụọ arụ ahụ o mere.  Nke a mere Udeme (2019) 

jiri kọwaa na n’ ọdịnala Igbo, iwu ndị Igbo dị ụzọ abụọ, iwu nnataranachi na iwu nke mmadụ 
mebere. Iwu nnataranachi bụ iwu gbasara chi okike, chi dị iche iche, mmụọ na ndịichie.  Onye 

ọbụla dara iwu ndị a megidere chi na mmụọ. E deghị iwu ndị a ede, n’ihi na e kwenyere na o 

sitere n’ike dị n’elu, kama na ha dị n’obi mmadụ. A naghị enwe mgbaghara ma a daa iwu ndị a, 
n’ihi na onye mebiri ha ga-atarịrị ahụhụ ya oge ọ dị ndụ maọbụ na ngwụcha ndụ maọbụkwanụ 

mgbe ọ lọrọ ụwa.  Iwu nke abụọ bụ nke mmadụ mebere. Ndị Igbo bụ ndị a maara na-enye iwu 

gbasara ọtụtụ isiokwu bido n’ ọkwa akụnụba, mmekọrịta na ndọrọndọrọ ọchịchị. Ndị Igbo 

https://ijose.unn.edu.ng/


International Journal of Studies in Education – Vol. 21, Issue 1, 2025, 339-346 

ISSN: 2636-6320 (ONLINE) - 2636-6339 (PRINT) - https://ijose.unn.edu.ng/  

 

340 
 

enweghị ndị ọrụ ha bụ maka imebe iwu dịka o si dị ugbu a n’obodo niile, kama na ọ bụ ndị 
amaala, ndịichie, ụmụnna tinyere ndị ọha bụ ndị na-enye aka emebe iwu (Udeme, 2019).  

Dịka o si gbasata ọkwa akụnụba, a na-enwe iwu gbasara enwemenwe ụfọdụ dịka ala, na 

ọba ji, nwunye mmadụ na ukwu osisi/akụkụ ụfụdụ na-enye ego dịka ọji, nkwụ maọbụ ukwu 

osisi dị asọ dịka osisi anụnụebe, ọfọ na ndị ọzọ tinyere ihe okike ụfọdụ a na- esi na ya enweta 
ihe oriri dịka ézŭ na iyi nakwa ahịa obodo (Uchechi, 2018). Dịka o si gbasa mmekọrịta, a na-

enye iwu ntụziaka na nhazi ngwa ọha obodo dịka ụzọ, ama obodo, iyi obodo na ihe ndị ọzọ.  A 

na-enwekwa iwu gbasara ọchịchị iji hụ na e nwere ezi mmekọrịta n’etiti obodo na obodo ọzọ. 
N’ala Igbo, mmeghie nkiti mmadụ mere dịka akwanyeghịrị okenye ugwu bụ njọ mana mgbe 

onye ahụ megidere iwu nnataranachi maọbụ iwu nke mmadụ. ọ bụzi arụ ka o mere. E nwere 

nsọala na- apụta ihe site mgbe a mụrụ mmadụ, n’ọnwụ, n’alụmalụ tinyere na mmekọrịta 
mmadụ na ibe ya. Nke a mere Anaedo (2014) ji kọwaa na e kewara nsọala n’ụzọ dị iche iche 

gụnyere: nsọala zuru ala Igbo niile ọnụ, nsọala gbasara ụdị ndị, dịka nsọala na- adị n’etiti ndị 

chiri echichi, n’etiti ndị nwoke, ndị nwaanyị, ụmụaka na ụmụ anụmanụ. E nwere nke a na- 

akpọ nnukwu nsọala nakwa obere nsọala. Nsọala zuru ala Igbo niile ọnụ gụnyere: ịkwụ ụdọ, iji 
aka ekpe mee ihe ọbụla maọbụ nye okenye ihe, alụmdi na nwunye a na - agọzighị agọzi, na iji 

ọnụ gbuo/kwaa opi n’abalị. Ịkwụ ụdọ: Ndị Igbo kwenyere na mmadụ ịkwụ ụdọ bụ nsọala. Nke 

a bụ maka na onye ọbụla kwụrụ ụdọ nwụrụ ajọ ọnwụ, n’ihi ya, a naghị eli maọbụ akwa onye 
ahụ kama a na abụ ozu ya ọnụ ma bugaa ya n’ajọ ọhịa tere aka n’obodo onye ahụ, ka ụdị ya 

hapụ ime n’obodo ahụ ọzọ.  Iji aka ekpe mee ihe ọbụla maọbụ nye okenye ihe bụ arụ, n’ihi na a 

hụtara ya ka enweghị ugwu na nsọpụrụ. 
Alụmdi na nwunye a na - agọzighị agọzi bụ arụ, nke a bụ maka na e nwere nkwenye na 

ọ bụ arụ nwoke na nwaanyị ibi ka di na nwunye n’alụghị alụ maọbụ n’enweghị nkwado n’aka 

nne na nna ha, n’ihi na ọ na- ewetara nwaanyị mkparị n’obodo, tinyere na o nwere ike ibutere 

nwaanyị ogbenye, ndaghachi azụ, ọrịa, ọnwụ dg. Iji ọnụ gbuo/kwaa opi n’abalị bụ nsọ, nke a bụ 
maka na ọ na - akpọlite ajọ mmụọ dịiche iche na- agagharị n’abalị tinyere agwọ, n’ihi ya onye 

ọbụla mere ya ga- enweta ntaramahụhụ n’aka ndị okenye obodo ahụ. Ka osila dị, ọ bụrụ na o 

nwere okenye nọ nso, ọ na- aga n’use ekwu weta nkụ na – enwu ọkụ ma tụpụ ya n’ezi ka nwata 
ahụ, si na ya kwuo okwu ma yọọ ndị mmụọ mgbaghara iji gosi na o mere ya n’amaghị ama. Ili 

onye kpara arụ n’obodo, onye arụsị maọbụ agbara gburu, n’ebe a mmadụ nwere ike ịbụ onye 

na- egbu mmadụ, onye a ma ama na- ezu ohi, onye na- anara mmadụ enwemenwe ya n’ike dg, 

ọ bụrụ na e duo onye ahụ iyi, o nwụọ site n’aka arụsị maọbụ agbara dị iche iche, a na- etụfu 
onye ahụ na- ajọ ọhịa maọbụ ebe ụzọ gbara atọ maọbụ karịa. Nke a bụ maka na ili onye ahụ bụ 

arụ nke nwere ike iwetara ndị dị ndụ ntaramahụhụ. Izu ji n’ọba maọbụ n’ubi. Ịmụ ejima. N’oge 

gboo, onye ọbụla mụrụ ejima, a na- ebuga ejima ahụ n’ajọ ọhịa, n’ihi na e nwere nkwenye na ọ 
bụ arụ. Ka osila dị, nke a adịghịzị ire taa site n’ọbịbịa ndị ọcha. Mmadụ igbu mmadụ ibe 

ya/igbu ọchụ, nke a bụ maka na Igbo kwenyere na ha bụ nwanne ma nke a na - apụta ihe na 

nwekọ akụnụba ọnụ, inwe ezi mmekọrịta, idobe ndụ asọ tinye ịkwanyere ndị okenye ugwu. 
N’ihi ya, onye ọbụla gburu mmadụ ibe ya mere oke arụ. Nwanne na nwanne, nne na nwa, 

maọbụ nna na nwa ya inwe mmekọ nwoke na nwaanyị, nke a bụ maka na onye ọbụla mere ya 

ga- anata ntaramahụhụ dị egwu, nke nwere ike ịbụ ikpu isi, inwe ntị ike, ịda ogbenye maọbụ 

ịnwụ ọnwụ. Mmadụ ịnwụ ọnwụ ọjọ dịka ito afọ maọbụ ịrịa ọrịa ekpenta. Inye mmadụ nsị ka 
ọnwụ.  ịta amụsu. 

N’oge gboo anaghị aza ụlọ n’abalị, ma ọ bụrụgodu na e mee ya, a gaghị ekpopụ ahịhịa 

ihe a zachatara ganye na ụtụtụ e ruo. Inye mmadụ ihe dị otu, atọ, ise, assaa dg bụ arụ. Nke a bụ 
maka na e nwere nkwenye na ihe ọbụla dị n’ụdị abụọ nọchiri anya ara abụọ, ma ihe dị n’ụdị 

njikọta abụọ abụọ dịrị gaba na- egosi ngozi. Ịwakpo mmadụ n’ike (Idina mmadụ n’ike). Ịgba 

ụlọ maọbụ enwemwnwe mmadụ dịka ọba ji, ọkụ. Ịmegharị oke ala na ihe ndị ọzọ. Ịgba 
ama/ịgba obodo mgba okpuru maọbụ ịgba àmà nye ndị ọzọ gbasara ihe nzizo obodo, dịka n’aka 

ndị iro ha. Ndị Igbo kwenyere na onye ọbụla nwanne ibe ya, n’ihi ya, a na- agbar ihu mmadụ 

ịgba ibe ya mgba okpuru. Mmadụ ịkọ ọnụ, ịlụ ọgụ, ịkwafu ọbara maọbụ ime mkpọtụ ọbụla 

n’oge mmemme pụrụ iche bụ arụ, n’ihi na e nwere nkwenye na ọ na-ewepụ udo, n’etiti chi ndị 

ahụ na ndị ọzi ha, ma mebie ngozi ha kwadobere ndị obodo ahụ maka ịnweta ezi agwa.  Ọ 
nakwa eweta ihe ọdachị n’obodo. Ịwa nkụ n’abalị bụ arụ n’oge gboo. Nke a bụ maka na e 

nwere nkwenye na ndị mmụọ na e nwere ya ka ịkụchi ha ntị, ha nwekwara ike isi na ya mee ka 

onye ahụ dịrị ka osisi apịrịapị. Ụbọchị ahịa Eke.  Igbo nwere izu ahịa anọ. Ha bụ Eke, Orie, 

Afọ na Nkwọ, ma ụbọchị ahịa ọbụla ka ndị mmadụ na- aga azụrụ ihe masịrị ha. E nwere 
nkwenye na ndị nna nna anyị ha mere ka ụbọchị ahịa Eke dị asọ ma pụọkwa iche, n’ihi ya, o 

nweghị onye na- aga ugbo, maọbụ alụ nwaanyị n’ụbọchị ahụ. Sọọsọ ihe mmadụ na- eme bụ ire 

ihe ụbọchị ahụ maọbụ zụta ihe ma lọta zuo ike. Mmadụ na anụmanụ inwe mmekọ. Mmadụ 
ikpasu chi ya iwe. 

Nsọala na- adị n’etiti ndị nwoke nakwa ndị chiri echichi gụnyere: inwe mmekọ nwoke 

na nwaanyị tupu nwoke agaa n’ọnụ chi ya maọbụ n’ọnụ arụsị, nwoke na nwaanyị na- erụ mkpe 
inwe mmekọ, iri nri nwaanyị nọ na nsọ siri, nwoke ịnọ n’ụlọ na- enweghị ihe ọ na- arụ, nwoke 

itoru ogo ịlụ nwaanyị ma ọ lụghị nwaanyị, onye e chiri echichi ịdịna nwa mmadụ, nne maọbụ 

nwaanyị ajadu, onye chiri echichi izu ohi ọbụla na ịna ngarị Nsọala na-adị n’etiti ndị 

ụmụnwaanyị nakwa ụmụagbọghọ gụnyere: nwaanyị nọ na di na nwoke ọzọ inwe mmekọ 
nwoke na nwaanyị. Nwaanyị ọbụla mere ya ka e kwenyere na ọ ga- agba ara.  Di ya agaghị eri 

nri ọbụla o siri ka ọ hapụ inweta ntaramahụhụ nke ya. Nwoke mebiri iwu a nwere ike ito afọ 

maọbụ ịda ibi. Ka osila dị, nke a ezughịzi Igbo niile ọnụ, n’ihi na o nwere obodo anaghị asọ ya. 
Ịmaatụ, nwaanyị ịgọ ọjị ebe nwoke nọ.  nke a bụ maka na e nwere nkwenye na ọ bụ nwoke ka 

ya na ndị mmụọ na – enwe mmekọ, ma ịgọ ọji na ịwa ọjị bụ mmekọrịta mmadụ na mmụọ. Ọ 

bụkwa nsọ, nwaanyị ịrị elu ọjị maọbụ ghọta ọjị. E kwenyere na nwaanyị rịa elu ọjị ịghọta ya, 
ọji ahụ agaghị amị mkpụrụ ọzọ. Nwaanyị ịrị elu nkwụ bụkwa nsọala.  Nsọala ndị ọzọ gụnyere 

nwaanyị ịtụ di ya n’ala maọbụ mmadụ ịkwatu okenye/onye chiri echichi n’ala. Onye ọbụla 

kwaturu okenye ebe ọ kwụ ọtọ maọbụ nọ ala bụ arụ, n’ihi ya onye ahụ ga- egbu ihe elulu nwere 

ike ịbụ ọkụkọ, ewu, maọbụ ehi bụ nke gbadoro ụkwụ n’obodo maọbụ ụdị onye ọ kwaturu. Nke 
a ka e ji eme ntọaja. Ọ bụrụ na o meghị nke a, ọ gaghị adị ndụ ruo ka okenye ahụ. Nsọala ọzọ 

gụnyere nwaanyị ịtọpụ mmọnwụ, nwaanyị na- erụ mkpe ịdị ime maọbụ ikwe nwoke n’aka, 

maọbụkwanụ ịbanye n’ụlọ nwoke ọzọ 
Nsọala na- adị n’etiti ụmụaka nakwa ndị a mụrụ ọhụrụ gụnyere; nwata inyo nne na nna 

ha ebe ha na- enwe mmekọ nwoke na nwaanyị, nwatakịrị inyo okenye ebe ọ na- asa ahụ, 

ụmụaka iji ọdịdị ime ahụ nne na nna ha wee kparịta ụka, nwatakịrị ịkparị okenye na iluso ya 

ọgụ, nwata iji ọkpa pụta mgbe a na- amụ ya, nwata ipu eze elu maọbụ ibu eze pụta ụwa. Nke a 
bụ maka na e nwere nkwenye na nwa ahụ bụ onye chi ọjọọ na arụ, n’ihi ya a na- atụfu onye ahụ 

n’ajọ ọhịa. Nwata ebeghị akwa mgbe a mụchara ya na nwata igbu opi n’abali maọbụ ịkpoku 

aha mmadụ n’abalị bụcha arụ. E nwere nsọala gbasara ụmụanụmanụ bụ nke gụnyere; mmadụ 
igbu eke dịka eke Idemili. Nke a bụ maka na e nwere nkwenye na ọ nọchiri anya ndị nnaochie 

nwụrụ anwụ ma bụrụkwa anụ na- echekwa obodo. N ’ihi nke a, onye gburu ya meruru ala ma 

megide mmadụ maka na e weere ya na ọ bụ nna ya ka o gburu. Mmadụ igbu anụ dị asọ dịka 
azụ maọbụ enwe n’obodo ụfọdụ dịka Awka, igbu anụ arụsị nwe dịka azụ, enwe na eke bụ arụ. 

Ihe ọzọ bụ oke ọkpa ịkwa n’abalị. Nke a mee a na- egbu oke ọkpa ahụ ozigbo ma rie ya. Arụ 

ndị ọzọ gụnyere oke ọkpa iyi akwa, ewu ịmụ nwa n’ọgbụrị, ọkụkọ ịmafe elu ozu, ewu maọbụ 

nkịta irigo elu ụlọ, na anụmanụ ịta ọjị maọbụ ntutu isi mmadụ. N’ime nsọala niile a dị n’elu, a 
bịara kewakwa ha ụzọ abụọ gụnyere nnukwu nsọala na obere nsọala. Nnukwu nsọala gụnyere 

inwe mmekọrịta nwoke na nwaanyị n’etiti ndị ọbara jikọtara ọnụ, ịkwụ ụdọ, igbu ọchụ, izu ori 

ji, inye nsị na nwaanyị isi mkpe idi ime. N’aka nke ọzọ, obere nsọala gụnyere igbu anụ dị asọ 
maọbụ nke e jiri chụọ aja, ụmụnne ịlụ onwe ha, nwaanyị ịnwụ mgbe ọ na- amụ nwa, 

nwagbọghọ ịma nwoke tupu ọ lụọ di, mmadụ ịmegharị oke ala, ịgba ajọ ama megide 

nwagbọghọ a chọrọ ịlụ, nwaanyị ikwu aha onye tiri mmọnwụ, di na nwunye inwe mmekọ 
n’oge ehihie, nwoke itiwa ite nri nwunye ya, igbu osisi dị asọ dịka ụdara, nwaanyị ịwa ọjị 

maọbụ ịñụ ike mmanya ebe nwoke nọ, nwaanyị ịmụ nwa mgbe nwa ya nwoke lụgoro nwaanyị 

na ịsụ nri n’etiti abalị. 

N’ime nsọala niile a e depụtara, ndị Igbo na- agbarụ ihu nye onye ọbụla mere ya, ma 
nke a mere na onye ahụ na- enwe nnukwu ntaramahụhụ site n’ ịkpụ arụ maọbụ njụcha. N’ime 

ịkpụ arụ maọbụ njụcha, a na- enwe ịchụ aja. Ịkpụ arụ a ka a na- enwe mgbe e nwetara akara na- 

egosi na mmadụ emeruola ala. Akara ndị a nwere ike ịbụ na onye ahụ na- arịa ọrịa akịrịkpakpa 

maọbụ na ọtụtụ mmadụ na- arịa oke ọrịa n’obodo, mgbe ala anaghịzị emeta nri, mgbe mmiri/iyi 
dị n’obodo takọrọ, mgbe mmadụ maọbụ obodo anaghịzị aga n’ihu, mgbe nwaanyị maọbụ 

nwoke isimkpe nwụrụ mgbe ọ ka na- agba mkpe.  Nsọala niile a ka e guzobere iji hụ na e nwere 

ezi akparamagwa nakwa ezi mmekọrịta n’obodo. Ugo (2021) kọwara na ala dịka ihe na- ahụ 
maka ezi akparamagwa nke mmadụ, nchekwa chi obere na- ahụ maka ihe enwemenwe na 

mmịta mkpụrụ ihe ubi, tinyere na ọ bụkwa ihe na- ahụ maka ndịwanye ndụ, na mmekọrịta 

n’etiti mmadụ na ndị ñwụrụ añwụ tinyere iwuputa iwu n’agbazi agwa.  Ugo gara n’ihu kọwaa 
na nke a mere na igbochi nsọala a bụ nke sitere n’ aka ndị nna nna anyị ha site n’ala. Ndị Igbo 

hụrụ omenala ha n’anya nke na onye ọbụla na- agbado anya ka ọ hapụ imeru ala. Nke a gosiri 

na nchekwaba nsọala a bụ nnukwu ụzọ e si na ya echekwaba ezi akparamagwa nakwa 

ichekwaba ndụ. Echezona (2021) kọwara na uru ichekwaba nsọala bara gụnyere; ịhụ na a 
kwalitere ugwu na nsọpụrụ, umeala na adịmasọ tụmadị ụmụnwaayị n’obodo, iji nyefe ntọala 

ezi omenala na ọdịnala n’aka ndị na-etolite etolite, timnyere na ọ ga-enyeaka ichekwa ndụ na 

akụnụba. Echezona gara n’ihu kọwaa na uru ndị ọzọ gụnyere; nchekwaba na nkwalite ọmụmụ, 
ezi ndụ, ịdịkọ n’otu na ntụkwasiobi n’obodo, ịchịkọnata ma hazie ihe gbasara mmekọrịta 

nwoke na nwaanyị dịka ịgba n’iro, mmekọrịta n’etiti ndị bụ ụmụnne, ịwakpo nwaanyị n’ike, 

mmekọ n’etiti nwoke na nwoke, mmekọ n’etiti nwannyị na nwaanyị, ịhụ na iwe chi 
adakwasighị mmadụ, ịhụ na e gbochiri ndị ohi ihe enwemenwe dị iche iche n’obodo na ịkwalite 

udo, ịdịkọ n’otu, ezi akparamagwa, na ezi nhazi n’obodo.  

N’ihi uru ichekwaba nsọala niile a bara, mere na mmadụ ọbụla mere nsọala na- enweta 

nnukwu ntaramahụhụ n’ụzọ dị iche iche. N’ọdịnala Igbo, e nwere ụdị ntaramahụhụ dị iche iche 
a na-enye onye mere arụ, ma ntaramahụhụ nke ọbụla na-agbado ụkwụ n’ụdị arụ onye ahụ mere. 

Ntaramahụhụ ndị a gụnyere ịra nra/nha/ịkwụ ụgwọ ihe, ịmerịa arụsị/ala/chi dị iche iche, ịñụ iyi, 

ịchụ aja, ịkpa emu/ịkọcha onye ahụ na ịgba asịrị, irepu mmadụ n’oru, ịkpọchi mmadụ, 
iwuchibido mmadụ, ịchụpụ mmadụ maọbụ igbu mmadụ (Odo, 2018). Ntaramahụhụ a, ndị Igbo 

na-enye mgbe mmadụ mere arụ bara nnukwu uru (Udeala, 2017). Uru ndị ahụ gụnyere; Ọrụ 

mgbochi: Site na ntaramahụhụ dị iche iche a na-enye onye mere arụ, ọ na-etinye ụjọ n’ime ndị 

mmadụ, ha enwee ike ịgbara arụ ọsọ. Iweghachita udo: Ntaramahụhụ ụfọdụ dịka ịkwụ nra/nha 
na-enyeaka iweghachita udo n’etiti onye mere arụ na onye e mejọrọ, tinyekwara ndị ọha obodo 

e mejọrọ. Mgbanwe n’agwa: Ntaramahụhụ ndị a ka a na-ahu dịka ụzọ ọzụzụ ọdịnala Igbo, n’ihi 

na onye ọbụla gabigara ya na-enwe mgbanwe n’agwa ya. Nkuzi: A na-esite na ntaramahụhụ ndị 
a akụziri ndị na-etolite etolite iwu obodo na nkwenye ndị Igbo. Njirimara: Ọ na-enye aka ime 

ka a mata na ndị Igbo bụ ndị anaghị anabata ụdị arụ ọbụla, ma arụ ọbụla mmadụ mere na-eweta 

ntaramahụhụ ọ ga-ata. Na-agbanyeghị uru nchekwaba nsọala bara tinyere uru na- esite na inye 
ntaramahụhụ, ụfọdụ mmadụ bụ ndị ka na- enupu isi wee na- eme nsọala ndị a. Ka osila dị, 

Udeala (2017) kọwara na ihe kpatara nke a gụnyere: ekpemekpe, nzụrụụwa, ngwakọrịta 

omenala, oke ọchịchọ, na mbigharị obi, nke na ọtụtụ mmadụ ebighị n’obodo ha. 
 

Nsogbu Nchọcha 

 Ndị Igbo ọbụla na- agba mbọ ịnata ntọala ebimndụ iji zuo oke na mmadụ n’ụdị ịkpa ezi 

agwa, idobe iwu na nsọala maka nchekwaba ndụ, inwe udo na agamnihu n’obodo. Ka osila dị, 
ọ bụrụla ihe were anya na ụfọdụ mmadụ ejighị ntọala ebimndụ a na idobe iwu na nsọala kpọrọ 

ihe. Ọnọdụ ọjọ a pụtara ihe n’ebe ọtụtụ mmadụ nọ, bido na nwata ruo n’okenye. Ụmụaka 

amaghịzị ihe bụ ugwu na nsọpụrụ nye nne na nna, na ndị okenye. Ndị okenye na onwe ha 

enweghịzị ugwu nke onwe ha ma nke a na- apụta ihe n’agwa ruru inyi ha na- akpa ebe niile. Ihe 
gbasara edobeghị nsọala kachasị wee pụta ihe n’ebe mmekọrịta nwoke na nwaanyị dị, nke na 

ọbara anaghịzị asọ oyi, nwanne amaghịzị nwanne, nna amaghịzị nwa, nne amaghịzị nwa, 

okenye amaghị nwata(pedophile) okenye enweghịzị ugwu n’ebe nwaanyị ajadu nọ. Ihe ọzọ, bụ 
na ụfọdụ ndị ntorobịa amaghị na ndụ bụ ihe dị asọ, nke na a na- ala ọtụtụ ndụ n’iyi kwa ụbọchị 

n’ihi ego ọkụ ite. ịtọrọ mmadụ gbuo maọbụ nara ego bụzi aka ọrụ juru ebe niile. Nsọala a juru 
ebe niile, bụ nke na- edoghị anya ma ọ bụ na anaghị enyefezi ntọala ebimndụ, na iwu nchekwa 

ndụ   n’aka ndị obodo. Nke a mere onye nchọcha ji chọọ ileba anya na mkpa ọ dị ikuzi ihe 

gbasara nsọala n’ala Igbo maka inweta ezi akparamagwa na ịkwalite ezi mmekọrịta n’obodo. 

Ajụjụ Nchọcha 
1. Kedu etu ikuzi ihe gbasara nsọala n’ala Igbo ga- esi enye aka n’ inweta ezi 

akparamagwa? 

2. Kedu etu ikuzi ihe gbasara nsọala n’ala Igbo ga- esi enye aka n’ ịkwalite ezi mmekọrịta 
n’obodo? 

3. Kedu ihe ndị na- echere nchekwaba nsọala n’ala Igbo aka mgba? 

 

Usoro   

Ụdị nchọcha ọmụmụ a bụ usoro sọvee nkọwa. Nworgu (2016) hụtara usoro sọvee nkọwa dịka 

ịkọwa ihe omume na otu ihe dị n’agbakọnyeghị maọbụ iwepu ihe ọbụla oge a na-eme nchọcha 

ahụ. Ụdị nchọcha a dabara n’isiokwu nchọcha a, ebe ọ bụ na nchọcha a nwere mmasị n’ịmata 
uru ikuzi nsọala ala Igbo bara n’ịkwalite akparamagwa na ezi mmekọrịta n’obodo. Ebe nchọcha 

gụnyere ụlọakwụkwọ sekọndịrị gọvmenti nwe na mpaghara Ndịda Ọwụwa Anyanwụ Naịjirịa. 

Ndị njirimee nchọcha gụnyere ndị nkuzi na-akụzi asụsụ Igbo dị narị, iri anọ na ise. Ndị e ji mee 
nchọcha kpọmkwem bụ ndị nkuzi asụsụ Igbo dị iri asatọ na anọ bụ ndị a gbasoro usoro nhọrọ 

nha na usoro nhọrọ ebumnobi wee họpụta. Ngwa e ji mee nchọcha bụ njụmaza, nke ihe e 

depụtara na ya dị iri abụọ. Onye nchọcha nwalere ntụkwasiobi ngwa nchọcha site n’iji usoro 
ntụcha data a na-akpọ Cronbach Alpha na Bekee, ma e nwetara akara 0.76.  E jiri usoro ntụcha 

miin na ndịpụ n’izugbe wee mee nchọcha a. Ihe e guzobere maka ịnweta ihe nchọcha bụ nke 

gbadoro ụkwụ n’usoro liketị ma ihe mpụtara ya bụ nke a KKI – kwere kwesie ike, KE – kwere 

ekwe, JA – jụrụ ajụ, JKK – jụrụ kpam kpam bụ nke e nyere akara 4,3,2,1. Ọsịsa ọbụla e 
nwetara akara pekarịrị 2.50 gosiri ekweghị ekwe, ebe ọsịsa nke ruru akara 2.50 maọbụ karịa 

gosiri ịguzosi ike kwem maọbụ kwere ekwe bụ nke gbadoro ụkwụ otu e si wee hazie ajụjụ nke 

ọbụla. 

 

Nchọpụta  

Ajụjụ Nchọcha Mbu: Kedu etu ikuzi ihe gbasara nsọala n’ala Igbo ga- esi enye aka n’ 

inweta ezi akparamagwa? 

Tebul Mbu: Miin echiche ndị nkuzi gbasara etu ikuzi ihe gbasara nsọala n’ala Igbo ga- 

esi enye aka n’inweta ezi akparamagwa. 
 

Ọnụ 

ọgụgụ 

Ihe e depụtara maka ime nchọcha  Ọgụ Miin Ndịpụ 

n’izugbe 

Mkpebi  

1 Ọ ga- enyeaka n’ịkwalite ugwu na nsọpụrụ n’etiti 

ndị Igbo. 

84 3.00 0.74 Kwere 

ekwe 

2 Ọ ga- enyeaka n’ịhazi ihe gbasara mmekọrịta 

nwoke na nwaanyị  ka onye Igbo ọbụla na- ahụta 

ya dịka ihe dị asọ. 

84 2.67 0.65 Kwere 

ekwe 

3 Ọ na- enyere ha aka inweta akara njirimara na ezi 

nchekwaba omenala obodo ha. 

84 2.83 0.71 Kwere 

ekwe 

4 Ọ na- enyere ụmụaka aka ịnata ezi ụkpụrụ nke 

ebimndụ ndị Igbo.  

84 2.72 0.67 Kwere 

ekwe  

5 Ọ na- enyere ha aka ịdị uchu n’ọrụ a tụrụ anya 

n’aka ha dịka nwoke maọbụ nwaanyị.  

84 2.52 0.49 Kwere 

ekwe 
6 Ọ na- enyere ha aka ịgbara agwa ruru iñyi ọsọ 

dịka izu ohi, ịgba enwemenwe mmadụ ọkụ.  

84 2.61 0.54 Kwere 

ekwe  

7 Ọ ga- enyere ha aka ịnata akara njirimara na 

nkwụdosike nke obodo ha.  

84 2.89 0.65 Kwere 

ekwe 

8 Ọ na- enyeaka n’ịkwalite ogo adịmasọ n’etiti 

ụmụnwaanyị bido na agbọghọbịa ruo na nwaanyị 

84 2.64 0.55 Kwere 

ekwe  

nọ na di.   

 Mkpoko miin 2.83 

Miin e nwetara na tebul nke mbụ a gosiri na ihe niile e depụtara bụ ụzọ ikuzi ihe gbasara nsọala 

n’ala Igbo ga- esi enye aka n’inweta ezi akparamagwa n’etiti ndị Igbo, ebe e nwetara miin 

karịrị akara 2.50 na ndịna niile ma nwetakwa mkpoko miin 2.83 bụ nke karịrị kraịterịọn miin 

2.50.   
 

Ajụjụ Nchọcha Abuo: Kedu etu ikuzi ihe gbasara nsọala n’ala Igbo ga- esi enye aka n’ 

ịkwalite ezi mmekọrịta n’obodo? 
 

Tebul 2: Miin echiche ndị nkuzi n ’ịmata etu ikuzi ihe gbasara nsọala n’ala Igbo ga- esi 

enye aka n’ ịkwalite ezi mmekọrịta n’obodo  
 

Ọnụọg

ụ 

Ndịna Mii

n 

Ndịpụ 

n’izugb

e 

Mkpebi 

9 Ikuzi ihe gbasara nsọala ga- enyeaka n’ inyefe 
ntọala  ezi omenala na ọdịnala n’aka ndị na- 

etolite etolite. 

2.68 .71 Kwere ekwe 

10 Ọ ga- enyeaka n’ịkwalite udo, ịdịkọ n’otu, na ezi 
nhazi n’obodo. 

2.67 .63 Kwere ekwe 

11 Ọ ga- enyeaka na nchekwaba  iwu na nkwenye 

ndị Igbo. 
2.65 .60 Kwere ekwe 

12 Ọ ga- enyeaka  ime ka ihe na- aga n’ihu 
n’obodo. 

2.70 .61 Kwere ekwe 

13 Ọ ga- eweta ezi nchekwa n’obodo dịka o si 

gbasata ndụ na ihe enwemenwe. 
2.75 .68 Kwere ekwe 

14 Ọ ga- eweta ezi mmekọrịta n’etiti mmadụ na ibe 

ya, mmadụ na ala tinyekwara ala mmụọ. 
3.00 .62 Kwere ekwe 

 Mkpoko Miin -    2.70 

      

Tebul nke abụọ a, gosipụtara echiche ndị nkụzi n’ etu ikuzi ihe gbasara nsọala n’ala Igbo ga- 

esi enye aka n’ ịkwalite ezi mmekọrịta n’obodo n’ala Igbo.  Ihe e depụtara maka ajụjụ nchọcha 
nke a dị isii nke bidoro 9 - 14. Akara miin e nwetara n’ajụjụ nke ọbụla tinyere mkpoko miin bụ 

2.70 karịrị kraiterịọn miin bụ 2.50, ma nke a gosiri na ihe ndị a niile e depụtara bụ uru ikuzi ihe 

gbasara nsọala n’ala Igbo ga- esi enye aka n’ ịkwalite ezi mmekọrịta n’obodo. 
 

Ajụjụ Nchọcha Ato: Kedu ihe ndị na- echere nchekwaba nsọala n’ala Igbo aka mgba? 
 

Tebul 3: Miin echiche ndị nkuzi n ’ịmata ihe ndị na- echere nchekwaba nsọala n’ala Igbo 

aka mgba. 
  

Ọnụọgụ Ndịna Miin Ndịpụ 

n’izugbe 

Mkpebi 

15 Ngwakọrịta omenala abụọ maọbụ karịa. 3.38 .51 Kwere ekwe 

16 Nzụrụụwa bụ nke sitere na ngwa nkanụzụ juru ebe 

niile. . 

3.40 .62 Kwere ekwe 

17 Ekpemekpe 3.17 .50 Kwere ekwe 

18 Oke ọchịchọ 2.85 .64 Kwere ekwe 

19 Ọtụtụ mmadụ anaghịzị eto n’obodo ha , n’ihi 

mbigharị obi maka ọrụ, agụmakwụkwọ, azụmahịa na 

ndị ọzọ. 

3.00 .53 Kwere ekwe 

20 Nleda anya n’omenala. 3.25 .54 Kwere ekwe 

 Mkpoko miin 3.04 

Miin e nwetara na tebul nke atọ a gosiri na ihe niile e depụtara bụ ihe ndị na- echere nchekwaba 
nsọala n’ala Igbo aka mgba., ebe e nwetara miin karịrị akara 2.50 na ndịna niile ma nwetakwa 

mkpoko miin 3,04 bụ nke karịrị kraịterịọn miin 2.50. 
 

Mkparịtaụka  
 Ihe a chọpụtara gosiri na ịkụziri ndị na- eto eto ihe gbasara nsọala ala Igbo ga- enye aka 

n’ inweta ezi akparamagwa site n’ịkwalite ugwu na nsọpụrụ n’etiti ndị Igbo, n’ịhazi ihe gbasara 

mmekọrịta nwoke na nwaanyị ka onye Igbo ọbụla na- ahụta ya dịka ihe dị asọ, inweta akara 
njirimara na ezi nchekwaba omenala obodo ha na ndị ọzọ na ndị ọzọ. Nchọcha a yitere nchọcha 

Udeala (2017) na Ugo (2021) bụ ndị kọwara na obodo ọbụla na- edebe iwu ọdịnala anaghị 

enwe ndakwasị nke chi ọjọọ maọbụ ala, n’ihi na ndebe iwu a na- eme ka ha hapụ ime nsọala 
maọbụ arụ. Site n’ihe a chọpụtara, ọ na-egosi na ihe na- ewta mmadụ ime nsọala bụ mgbe onye 

ahụ nwere nleda anya n’iwu obodo. Nkọwa a na-arụtu aka na egwu ikuzi ihe gbasara nsọala 

Igbo abụghị naanị na ọ ga- enyeaka ibelata arụ kama na ọ bụ nnukwu ngwa na- eweta udo na 

agaminihu n’obodo tinyere nchekwaba omenala na ọdịnala Igbo 
    Nchọpụta ọzọ gosiri na ikuzi ihe gbasara nsọala n’ala Igbo ga- enye aka n’ ịkwalite 

ezi mmekọrịta n’obodo site n’ inyefe ntọala ezi omenala na ọdịnala n’aka ndị na- etolite etolite, 

’ịkwalite udo, ịdịkọ n’otu, na ezi nhazi n’obodo, na nchekwaba iwu na nkwenye ndị Igbo, ime 
ka ihe na- aga n’ihu n’obodo, ezi nchekwa n’obodo dịka o si gbasata ndụ na ihe enwemenwe, 

na ezi mmekọrịta n’etiti mmadụ na ibe ya, mmadụ na ala tinyekwara ala mmụọ. Nchọcha a 

yitere nchọcha Anedo (2014) na Echezona (2021) bụ ndị kọwara na imeru ala na mmụọ bụ njọ 

kachasị dị elu na nkwenye ndị Igbo. Site n’ihe a chọpụtara, ọ na-egosi na mmadụ imeru ala 
maọbụ mmụọ bụ mgbe onye ahụ megidere ezi mmekọrịta jikọtara mmadụ na ndị e kwenyere 

na- elekọta ha. Nkọwa a na-arụtu aka n’ihe gbasara ala na mmụọ mgbe a na- akuzi ihe gbasara 

nsọala Igbo abụghị naanị na ọ bụ ihe dị asọ kama na ọ bụ nnukwu ihe mgbado ụkwụ mmadụ 
na- elekwasa anya akpa agwa maka na mmekọrịta dị n’etiti ha na mmadụ dị omimi nke na 

mgbe ọbụla ha wesara mmadụ iwe akara ihe ọjọọ dị iche iche na- adakwasị mmadụ maọbụ 

obodo.  
Nchọpụta nke ikpeazụ na - egosi na ihe ndị na- echere nchekwaba nsọala n’ala Igbo 

aka mgba gụnyere ngwakọrịta omenala abụọ maọbụ karịa, nzuruụwa site na nkanụzụ, mmepe 

obodo, ekpemekpe, oke ọchịchọ, ibigharị obi tinyere inwe nleda anya n’ebe omenala na ọdịnala 

Igbo dị. Nchọcha a yitere nchọcha Udeala (2017) na Odo (2018) bụ ndị kọwara na n’ọdịnala 
Igbo, ihe gbasara nchedo nsọala dị nnukwu ire n’ihi na e nwere ụdị ntaramahụhụ dị iche iche a 

na-enye onye mere arụ, ma ntaramahụhụ nke ọbụla na-agbado ụkwụ n’ụdị arụ onye ahụ mere. 

Ha gara n’ihu kọwaa na ụjọ ịnata ntaramahụhụ ndị a dịka ịra nra, iwuchibido mmadụ, ịchụpụ 
mmadụ maọbụ igbu mmadụ na- eme na mmadụ ji iwu obodo kpọrọ ihe, mana ugbu a 

ekpemekpe na nleda anya n’omenala juputara ebe niile, nsọala bụzị ihe egwuregwu. Site n’ihe 

a chọpụtara, ọ na-egosi na imeru ala juputara ebe niile n’ala Igbo taa, bụ maka nleda anya e 
nweziri ebe omenala na ọdịnala Igbo dị. Nkọwa a na-arụtu aka n’ihe gbasara ekpemekpe, 

mmepe, njekọrịta/ mgwakọrịta omenala apụghị ime ka nsọala juputa ebe niile n’ala Igbo ma ọ 

bụrụ na ndị Igbo ji omenala na ọdịnala ha kpọrọ ihe.  
 

Mmechi 

Ndị Igbo bụ ndị nwere ezi omenala, ọdịnala, iwu na nkwenye ha si na ya anata nkuzi 

banyere nsọala maka inwe ezi mgbazi akparamagwa na nchekwaba ndụ na akụnụba. Ụdị ntọala 
ebimndụ a pụtara ihe nke ọma n’agụmakwụkwọ ọdịnala n’ihi uru ọ bara na nchekwa ma onye 

dị ike ma onye na- adịghị, nwatakịrị ma okenye n’ebe inwe ezi akparamagwa na ezi ndụ dị. 

Nke a mere na oge gboo, onye ọbụla mere arụ ọbụla aghaghị inweta ntaramahụhụ ya, bụ nke 
na-apụta ihe na ndụ onye ahụ, maọbụ ezinaụlọ, maọbụkwanụ n’ ọha obodo. Ntaramahụhụ a na- 

adịrị ndị mere arụ mere na onye ọbụla na- agbado anya ime ihe ziri ezi, ganye mgbe ndị Igbo 

bidoro nwebe nleda anya n’omenala, iwu na nkwenye ha n’ihi agụmakwụkwọ na ekpemekpe 
ndị ọcha webatara.  

Ịtụalo  
 Nsọala bụ nnukwu ajọ ihe nke mere na ndị Igbo na- agbarụrụ ya ihu. N’ihi nke a, ka o 

ji dị mkpa na a ga- agbọ mbọ ịhụ na ndị nkuzi na- akụziri ụmụakwụkwọ sekọndịrị  ihe gbasara 

nọala, ụdị ntaramahụhụ na-eso ya na mkpa ọ dị ịkpa ezi agwa maka ezi mmekọrịta.n’obodo.  

N’ihi nke a, onye nchọcha tụtara alo ndị a: 
1. Ndị Eze na ndị ọchịchị n’ala Igbo ga- agba mbọ ịhụ na echekwabara nsọala ndị nwere 

ezi ụkpụrụ n’ịkwalite ezi ndụ, ịdịkọ n’otu, ezi akparamagwa na udo n’obodo, site 

n’iwepụta ọgbakọ ebe a ga na- eme ya bụ nkuzi. 
2. Ndị nne na nna na ndị nkuzi kwesiri ịdị na- akụziri ndị na- eto eto ihe gbasara nsọala 

na ntaramahụhụ so ya ma n’ụlọ nakwa n’ụlọakwụkwọ. 

3. Ndị Eze na ndị ọchịchị n’ala Igbo ga-agba mbọ n’ịkwalite mmeremme omenala Igbo 
ọzọ. 

4. Ndị Eze na ndị ọchịchị n’ala Igbo kwesiri igwusosike ihe gbasara ekpemekpe ọdịnala 

Igbo bara nnukwu uru na ndụ ndị Igbo. 

5. Ndị gọvmentị ga- agba mbọ ịhụ na e nyere ndị nkuzi asụsụ Igbo ego agbamume maka 
iwepụta oge na obi ha wee kụziere ụmụakwụkwọ ihe gbasara nsọala Igbo. 

6. Ndị nne na nna tinyere ndị nkuzi asụsụ Igbo ga- agba mbọ ịhụ na ha na- akpọ 

ụmụakwụkwọ aga njem nlereanya, ebe a na- akpụ arụ n’obodoka ha nweike iwere 
anya ha hụ ka ntaramahụhụ ya si adị. 

7. Ndị Eze obodo kwesiri ịhụ na ndị na- ahazi iwu obodo maka igbochi arụ maọbụ inye 

ntaramahụhụ ihe banyere arụ dị ire ọzọ dịka ndị otu ọgbọ, otu nzuzo, arụsị obodo, 
dibịa, ịñụ iyi, ịgba afa na ịhụ ọhụ, ndị eze mmụọ na eze nwaanyị. 

